
KAJIAN TAHAP KEPUASAN PRESTASI PENGURUSAN 

ASET DI KOLEJ KOMUNITI LEDANG  
 

Mohd Zaimin Ismail¹ 

Suraya Abdul Rahmad² 

Ayubkhan Abdul Kadir³ 

 
¹Unit Penyejukan dan Penyamanan Udara, Kolej Komuniti Ledang, KM5 Jalan Payamas, 84900 Tangkak, Johor 

___________________________________________________________________________ 

Abstrak: Pengurusan aset alih kerajaan amat dititikberatkan di semua jabatan kerajaan di 

seluruh negara termasuklah di kolej-kolej komuniti. Kolej Komuniti Ledang (KKLJ) 

ditubuhkan semenjak tahun 2002, dan merupakan kolej rintis yang menjalankan sistem 

pengurusan aset alih kerajaan. Tujuan kajian ini dijalankan adalah untuk mendapatkan input  

tahap  kepuasan prestasi pengurusan aset di KKLJ dalam kalangan staf kolej. Input kajian 

berdasarkan maklumat penyelia bengkel bagi setiap blok bangunan di KKLJ. Kajian 

seterusnya melibatkan pengurusan aset di kolej berkaitan tatacara penerimaan aset, 

penggunaan, penyimpanan dan pemeriksaan aset, penyelenggaraan serta pelupusan aset. 

Kajian ini diukur berdasarkan Skala Likert 1 – 5 bagi mengukur tahap pengurusan aset di 

KKLJ yang akan mengenalpasti pengurusan samada bersistematik atau tidak mengikut 

Tatacara Pengurusan Aset Alih Kerajaan. Hasil kajian ini menunjukkan bahawa pengurusan 

aset alih di KKLJ berada pada tahap yang memuaskan dan dipercayai oleh warga kolej. 

Kecekapan dalam penyelenggaraan, pemantauan, serta rekod aset dipercayai menjadi antara 

faktor utama yang menyumbang kepada tahap kepuasan ini. Justeru, pihak pengurusan perlu 

mengekalkan prestasi yang baik ini dan terus menambah baik aspek-aspek yang masih boleh 

diperbaiki agar tahap kepuasan ini dapat dikekalkan atau ditingkatkan pada masa akan 

datang. Secara keseluruhannya tahap prestasi pengurusan aset Kolej Komuniti Ledang 

berjaya diuruskan dengan baik dan bersistematik. 

 

Kata kunci : Pengurusan Aset, Kolej Komuniti 

___________________________________________________________________________ 

  



Proceeding:  2nd SEMINAR KEBANGSAAN PENDIDIKAN DAN TEKNOLOGI 2025  

(2 nd SKPDT 2025)  

 (eISBN: 978-629-95849-0-2) 

  Kuala Lumpur, Malaysia 

 

 

 
528 

2nd SKPDT  

2025 

Pengenalan  

 

Latar belakang 

Sistem Pemantauan Pengurusan Aset (SPPA) menggunakan pendekatan digital bagi 

membolehkan pendaftaran, pemantauan dan pelaporan aset dilakukan secara dalam talian 

sekaligus meningkatkan kecekapan, ketepatan dan ketelusan maklumat. Pengurusan aset yang 

cekap dan bersistematik memainkan peranan penting agar setiap aset digunakan secara 

optimum serta diselenggara dengan baik. Pengurusan aset merupakan aspek penting dalam 

pengurusan kewangan dan wajar diberi keutamaan oleh Kementerian/Jabatan kerajaan. 

Terdapat beberapa dokumen yang berasingan terkandung dalam peraturan Pengurusan Aset 

Alih Kerajaan pada masa ini antaranya Arahan Perbendaharaan (AP), Panduan 

Perbendaharaan-Tatacara Pengurusan Stor (PP-TPS), Pekeliling Perbendaharaan (PP) dan 

Surat Pekeliling Perbendaharaan (SPP). Maksud aset menurut Tatacara Pengurusan Aset Alih 

Kerajaan adalah harta benda kepunyaan atau milikan atau di bawah kawalan Kerajaan yang 

dibeli atau yang disewa beli dengan wang Kerajaan, yang diterima melalui sumbangan atau 

hadiah atau diperolehi melalui proses perundangan.  Secara ringkasnya,  aset yang boleh 

dipindahkan dari satu tempat ke satu tempat yang lain termasuk aset yang dibekalkan atau 

dipasang bersekali dengan bangunan adalah merupakan Aset Alih. 

 

Dalam SPPA, aset alih terbahagi kepada dua kategori utama. Kategori pertama adalah Harta 

Modal iaitu aset alih yang harga perolehan asalnya RM2,000 (Ringgit Malaysia Dua Ribu) dan 

ke atas setiap satu; atau aset alih yang memerlukan penyelenggaraan secara berjadual tanpa 

mengira harga perolehan asal. Penyelenggaraan secara berjadual merujuk kepada aset yang 

memerlukan penyelenggaraan seperti yang telah disyaratkan di dalam  manual/buku panduan 

pengguna. Kategori kedua pula adalah aset alih bernilai rendah iaitu aset alih yang harga 

perolehan asalnya kurang daripada RM2,000 (Ringgit Malaysia Dua Ribu) setiap satu dan tidak 

memerlukan penyelenggaraan secara berjadual. 

  

Pengurusan aset yang baik dan bersistematik perlu menepati setiap peraturan di dalam  Tatacara 

Pengurusan Aset Alih Kerajaan melibatkan beberapa item yang penting dalam setiap bab iaitu: 

Pernyataan Masalah 

Pengurusan aset di Kolej Komuniti bukan hanya melibatkan penyimpanan dan 

penyelenggaraan, tetapi juga melibatkan pemantauan penggunaan, pelupusan serta kecekapan 

sistem itu sendiri. Kolej Komuniti merupakan institusi yang terikat dengan peraturan dan 

tatacara aset mengikut peraturan yang telah ditetapkan dalam Tatacara Pengurusan Aset Alih 

Kerajaan. Bagi menangani isu kelemahan pengurusan aset alih Kerajaan yang sering 

dibangkitkan dalam Laporan Ketua Audit Negara serta mengambil kira perkembangan semasa 

maka semua peraturan berkaitan pengurusan aset alih kerajaan telah dikaji semula, 

dikemaskini, diseragam dan digabungkan dalam satu tatacara pengurusan aset alih kerajaan 

yang menyeluruh.  Kesalahan dan ketidakfahaman penjawat awam dalam menguruskan 

pengurusan aset di jabatan menjadi penyebab berlakunya pelaksanaan yang tidak bersistematik. 

Sekiranya semua penjawat awam mengambil berat tentang isu ini, pengurusan aset di setiap 

kementerian dan jabatan kerajaan akan menjadi lebih bersistematik. Sikap sambil lewa 

segelintir pihak pula seringkali menimbulkan kekeliruan dalam pelaksanaan pengurusan aset. 

Oleh itu, akan timbul masalah pengurusan aset di jabatan berkaitan. Kajian oleh Mohd 

Roszaimy Musa (2015), Alshehri et al. (2015), dan Ali et al. (2016) menunjukkan bahawa 

kesedaran dalam kalangan professional pengurusan aset fasiliti adalah penting terutamanya di 

dalam sektor awam yang menyumbang kepada sebahagian besar fasiliti di Malaysia. Hasil 

penyelidikan rata-ratanya menunjukkan bahawa pihak pengurusan dan penyelaras aset  tidak 

mempunyai kesedaran yang baik disebabkan oleh kurangnya pengetahuan. Selain itu, faktor 

tiada pendekatan dan penekanan oleh pihak pengurusan bagi meningkatkan kemahiran, strategi 

pengurusan aset fasiliti yang tidak menyeluruh, personel fasiliti yang tidak jelas dengan skop 

kerja dan kegagalan aktiviti pemantauan prestasi aset juga menjadi penyumbang kepada 

masalah kelemahan pengurusan aset di sesebuah institusi atau jabatan. 

 

 

Rajah 1: Tatacara Pengurusan Aset Alih Kerajaan 

Kajian Literatur 

 

Pengurusan  

Menurut Abu Hassan, M. M. (2022) "Pengurusan ialah satu proses yang melibatkan 

perancangan, pengorganisasian, penstafan, kepimpinan dan kawalan terhadap sumber manusia 

dan material untuk mencapai matlamat organisasi secara berkesan dan efisien.". Sejarah, 

Definisi, Konsep dan Prinsip Pendekatan Pengurusan. Manakala, menurut Faridahwati Mohd 

Shamsudin, et al. (2006). Pengurusan Sumber Manusia "Pengurusan sumber manusia merujuk 

kepada cara dan pendekatan yang digunakan oleh organisasi untuk mengurus dan mengawal 

aktiviti yang berkaitan dengan sumber manusia dalam organisasi agar selari dan mencapai 

matlamat organisasi." Kajian deskriptif untuk menilai kecekapan pengurusan aset di Politeknik 

Kuala Terengganu telah dijalankan oleh Abdul Halim Ahmad (2021). Hasil kajian 

menunjukkan bahawa amalan pengurusan aset di politeknik tersebut adalah mengikut tatacara 

yang ditetapkan, dengan kompetensi pengurusan aset yang tinggi. Kajian ini juga mendapati 

terdapat hubungan signifikan antara amalan pengurusan aset dan kompetensi pengurusan aset. 

 

Aset 

Dalam konteks Kerajaan atau SPPA, aset bermaksud harta benda yang diperolehi melalui 

perolehan, sumbangan yang diterima atau diperolehi melalui proses perundangan, hadiah, 

bina sendiri atau pindahan kepunyaan atau milikan atau di bawah kawalan Kerajaan yang 

dibeli atau disewa beli dengan wang kerajaan. Aset biasanya mempunyai hayat penggunaan 

melebihi 1 tahun. Pengurusan aset pula bermaksud proses menjaga, mengawal, memelihara, 

mengendali dan menyelenggara harta berbentuk fizikal yang mempunyai nilai dan diperoleh 

sama ada untuk digunakan terus atau bagi masa akan datang dalam pengeluaran barang siap 

atau perkhidmatan. 

 

Pengurusan aset 

Pengurusan aset merupakan satu proses aktiviti tadbir urus untuk merancang, mengorganisasi, 

memimpin dan mengawal sumber‐sumber secara cekap dan berkesan ke arah mencapai 

matlamat organisasi yang telah ditetapkan. Ciri-ciri pengurusan aset yang bersistematik berkait 

rapat dengan keberkesanan, penstrukturan, pengawalan dan kecekapan individu di dalam 

sesuatu organisasi.  Menurut Mohd Zulkifli et al. (2019), pengurusan aset yang sistematik di 

institusi pendidikan melibatkan proses perancangan, pemerolehan, penyimpanan, 

penyelenggaraan, dan pelupusan aset secara efisien. Kajian tersebut menekankan bahawa 

sistem pengurusan aset yang lemah boleh menyebabkan pembaziran sumber dan gangguan 

kepada operasi harian institusi. 

 

Kecekapan pengurusan aset adalah bergantung kepada organisasi itu sendiri. Ia kemudiannya  

disokong dan ditunjangi oleh dasar-dasar dan garis panduan sistematik yang telah disepakati 

oleh Kementerian Kewangan serta disokong oleh Jabatan Audit Negara. Dasar-dasar dan garis 

panduan tersebut termasuklah Tatacara Pengurusan Aset Alih Kerajaan (TPA), Arahan 

Perbendaharaan (AP), Pekeliling Perbendaharaan (PP), Dasar Keselamatan ICT (DKICT) serta 

Laporan Audit Tahunan oleh Jabatan Audit Negara sebagai kaedah semak dan seimbang 

kepada pelaksanaan pengurusan aset yang telah dijalankan. Menurut Noraini dan Hashim 

(2020), tahap kepuasan pengguna terhadap pengurusan aset berkait rapat dengan kecekapan 

sistem pelaporan kerosakan dan tempoh masa yang diambil untuk tindakan pembaikan. 

Pengguna lebih cenderung berpuas hati apabila wujud saluran komunikasi yang jelas dan 

sistem pengurusan yang responsif. 

 

Metodologi 

 

Reka Bentuk 

Kajian ini menggunakan pendekatan kuantitatif dengan kaedah pengumpulan data melalui 

edaran borang soal selidik serta menggunakan kaedah tinjauan bagi melihat pandangan 

pensyarah dan staf sokongan di KKLJ terhadap sistem pengurusan aset.  

 

Persampelan 

Borang soal selidik telah diedarkan secara atas talian kepada 12 orang responden yang terdiri 

daripada pensyarah dan staf sokongan KKLJ  yang bertanggungjawab di lokasi ruang aset yang 

dipilih. Persampelan diambil dari setiap blok menyasarkan pegawai tanggungjawab di lokasi 

aset setiap blok. Ia bertujuan mendapatkan maklum balas yang seimbang dan menyeluruh dari 

setiap blok.   

 

Instrumen Kajian 

Instrumen kajian terdiri daripada set soal selidik bagi staf KKLJ.  Maklum balas bagi soal 

selidik yang digunakan dalam kajian ini menggunakan skala Likert 1 - 5 seperti di dalam Jadual 

1 bagi item berkaitan tahap kepuasan dan kefahaman terhadap pengurusan aset. 

 

Jadual 1: Maklum balas soal selidik (Skala Likert) 

1 Sangat Tidak Setuju 

2 Tidak Setuju 

3 Neutral 

4 Setuju 

5 Sangat Setuju 

 

Keputusan 

Bahagian ini membentangkan hasil dapatan daripada soalselidik yang telah diedarkan kepada 

setiap pegawai yang bertanggungjawab pada setiap lokasi aset. Bagi menguruskan data kajian, 

pungutan data soal selidik diperoleh menggunakan aplikasi Google Form yang kemudiannya 

diproses dan dianalisa menggunakan aplikasi Google Sheet.  

Analisa Dapatan Kajian 

 
Rajah 2: Carta bar menunjukkan peratus tahap kepuasan terhadap pengurusan aset di 

Kolej bagi soal selidik yang dibuat ke atas 12 responden yang terdiri daripada PIC 

setiap blok di KKLJ. 

 

Rajah 2 menunjukkan tahap kepuasan responden terhadap prestasi pengurusan aset KKLJ di 

mana sebanyak 43% responden sangat setuju dan 43% setuju manakala 12% responden 

memilih untuk kekal  neutral. Ini menunjukkan bahawa kefahaman pengurusan aset yang baik 

memberi kesan langsung kepada kepuasan pengguna. 

 

 
Rajah 3: Graf menunjukkan tahap kepuasan dan kefahaman responden terhadap 

proses pendaftaran aset alih di KKLJ 

Rajah 3 menunjukkan majoriti responden berpuas hati dan faham dengan proses pendaftaran 

aset alih di KKLJ, dengan 41.7% menyatakan setuju dan 50% sangat setuju, menunjukkan 

sistem pendaftaran dilaksanakan dengan cekap dan teratur. 

 

 
Rajah 4 : Graf menunjukkan tahap kepuasan dan kefahaman responden terhadap 

proses penyelenggaraan berkala aset alih yang dilaksanakan di KKLJ 

 

Rajah 4 menunjukkan majoriti responden berpuas hati dan faham dengan proses 

penyelenggaraan berkala aset alih di KKLJ, namun masih terdapat 8.3% tidak setuju, 

menunjukkan terdapat ruang penambahbaikan dalam pelaksanaannya. 

 

 
Rajah 5: Graf menunjukkan tahap kepuasan dan kefahaman responden terhadap 

pengurusan pelaporan aset alih yang rosak di KKLJ 

 

Rajah 5 menunjukkan tahap kepuasan dan kefahaman terhadap proses pelaporan aset alih rosak 

di KKLJ adalah tinggi, dengan 91.7% responden berpuas hati, menunjukkan sistem pelaporan 

dilaksanakan secara efisien dan responsif. 

Rajah 6: Graf menunjukkan tahap kepuasan dan kefahaman responden terhadap akses 

Sistem Pemantauan Pengurusan Aset (SPPA) di KKLJ 

 

Rajah 6 menunjukkan 83.4% responden berpuas hati dan faham dengan akses kepada Sistem 

Pemantauan Pengurusan Aset (SPPA) di KKLJ, namun terdapat 8.3% responden yang tidak 

setuju dan mempunyai sedikit ketidakpuasan yang menunjukkan keperluan penambahbaikan 

dari segi capaian atau kemudahan sistem. 

 

 

 
Rajah 7: Graf menunjukkan tahap kepuasan dan kefahaman responden terhadap 

latihan yang diberi kepada staf yang menguruskan aset alih di KKLJ 

 

Rajah 7 menunjukkan majoriti 83.3% responden berpuas hati dengan latihan yang diberikan 

kepada staf pengurusan aset alih di KKLJ, namun masih terdapat 8.3% responden yang 

mempunyai sedikit ketidakpuasan yang menunjukkan perlunya peningkatan dan 

penambahbaikan dari segi kandungan atau pelaksanaan latihan. 

Rajah 8: Graf menunjukkan tahap kepuasan dan kefahaman responden terhadap 

pemantauan penggunaan aset alih di KKLJ 

 

Rajah 8 menunjukkan tahap kepuasan dan kefahaman responden terhadap pemantauan 

penggunaan aset alih di KKLJ adalah tinggi, dengan 83.3% responden berpuas hati, 

menunjukkan pelaksanaan pemantauan aset dilakukan dengan berkesan dan sistematik. 

 

 

 
Rajah 9: Graf menunjukkan tahap kepuasan dan kefahaman responden terhadap 

pengurusan dan pengemaskinian rekod aset alih di KKLJ 

 

Rajah 9 menunjukkan majoriti 83.3% responden berpuas hati dan faham dengan pengurusan 

dan pengemaskinian rekod aset alih di KKLJ, menunjukkan sistem rekod dilaksanakan dengan 

baik, namun masih ada ruang penambahbaikan bagi meningkatkan kecekapan. 

Rajah 10: Graf menunjukkan tahap kepuasan dan kefahaman responden terhadap 

pematuhan tatacara pelupusan aset alih di KKLJ 

 

Rajah 10 menunjukkan tahap kepuasan dan kefahaman responden terhadap pematuhan tatacara 

pelupusan aset alih di KKLJ adalah sangat tinggi, dengan 91.7% responden berpuas hati, 

mencerminkan pelaksanaan pelupusan aset mematuhi prosedur yang ditetapkan. 

 

 

 
Rajah 11: Graf menunjukkan tahap kepuasan responden terhadap kerjasama pihak 

pengurusan kolej dalam membantu unit pengurusan aset KKLJ 

 

Rajah 11 menunjukkan tahap kepuasan terhadap kerjasama pihak pengurusan kolej dalam 

membantu unit pengurusan aset KKLJ adalah tinggi, menunjukkan sokongan yang baik dan 

komitmen bersama dalam pengurusan aset yang berkesan. 

Rajah 12: Graf menunjukkan tahap kepuasan responden terhadap kemampuan 

pengurusan aset alih dalam meningkatkan kecekapan operasi harian di KKLJ  

 

Rajah 12 menunjukkan 91.7% responden berpuas hati dengan kemampuan pengurusan aset 

alih dalam meningkatkan kecekapan operasi harian di KKLJ. Ini menunjukkan pengurusan aset 

yang sistematik menyumbang kepada kelancaran tugasan harian. 

 

Kesimpulan 

Berdasarkan maklumat yang diperoleh, tahap kepuasan terhadap prestasi pengurusan aset alih 

di Kolej Komuniti Ledang (KKLJ) menunjukkan respon yang sangat positif. Sebanyak 43% 

responden menyatakan sangat setuju dan 43% lagi menyatakan setuju terhadap prestasi 

pengurusan aset alih di KKLJ. Ini bermakna majoriti iaitu 86% daripada responden mempunyai 

persepsi yang baik dan berpuas hati serta mempunyai kefahaman terhadap sistem pelaksanaan 

pengurusan aset alih di KKLJ. Sementara itu, hanya 12% berada di tahap neutral dan tiada 

langsung responden yang menyatakan tidak setuju atau sangat tidak setuju. Tahap kefahaman 

staf KKLJ yang tinggi berkaitan sistem pengurusan aset di Kolej merupakan penyumbang 

kepada prestasi pengurusan aset alih yang baik. Keseluruhan data ini menunjukkan bahawa 

pengurusan aset alih di KKLJ berada pada tahap yang memuaskan dan dipercayai oleh warga 

kolej. Kecekapan dalam penyelenggaraan, pemantauan, serta rekod aset dipercayai menjadi 

antara faktor utama yang menyumbang kepada tahap kepuasan ini. Justeru, pihak pengurusan 

perlu mengekalkan prestasi yang baik ini dan terus menambah baik aspek-aspek yang masih 

boleh diperbaiki agar tahap kepuasan ini dapat dikekalkan atau ditingkatkan pada masa akan 

datang. 

